
    IZVORNIK

              

Sarajevo, 09.05.2025. godine

Sud Bosne i Hercegovine u Sarajevu, u apelacionom vijeću sastavljenom od sudija Zvjedane Antonović, predsjednika vijeća, Mirsade Džindo i Redžiba Begića,  članova vijeća, odlučujući o žalbi žalitelja Branke Budić Ignjatić, zastupana po punomoćniku Milanu D. Petkoviću, advokatu iz Banja Luke, izjavljenoj protiv odluke Centralne izborne komisije Bosne i Hercegovine, broj: 06-1-07-1-2969/24 od 23.04.2025. godine, u pravnoj stvari davanje saglasnosti na imenovanje na imenovanje člana Općinske izborne komisije Srbac, na nejavnoj sjednici održanoj dana 09.05.2025. godine,  donio je: 

R J E Š E N J E

Žalba se odbija

O b r a z l o ž e n j e

Rješenjem  Centralne izborne komisije Bosne i Hercegovine, broj i datum navedeni u uvodu, data je saglasnost na Odluku Skupštine opštine Srbac broj: 01-022-45/25 od 27.02.2025. godine, kojom se Srđan Brkić, imenuje na dužnost člana Opštinske izborne komisije Srbac.  
Protiv navedenog rješenja žalitelj je izjavio žalbu i predložio da se ista usvoji, a pobijano imenovanje poništi, te da CIK BiH izvrši ponovno imenovanje.
U obrazloženju žalbe navodi da ulaže žalbu zbog povrede odredaba upravnog postupka, pogrešno i nepotpuno utvrđenog činjeničnog stanja i pogrešne primjene materijalnog prava. Navodi da je dana 05.05.2025. godine podnosilac žalbe zaprimio ožalbeno rješenje, te da je isto nepravilno i nezakonito, te da CIK BiH nije postupila u skladu sa odredbom člana 2.14 stav (1) Izbornog zakona BiH. Imenovanjem Srđana Brkića na upražnjeno mjesto koje je prethodno pripadalo osobi ženskog pola došlo je do očiglednog narušavanja ravnoteže polne zastupljenosti u sastavu komisije, te da su nakon predmetnog imenovanja u sastavu opštinske izborne komisije Srbac tri osobe muškog pola, što je u suprotnosti sa odredbom člana 2.14 stav (I) Izbornog zakona BiH. Navodi da je CIK BiH prekršila član 7. stav (1) tačka b) Uputstva o utvrđivanju kvalifikacija, broju, imenovanju, obuci i razrješenju članova izborne komisije osnovne izborne jedinice u Bosni i Hercegovini prema kojem je trebalo dati prednost kandidatima ženskog pola, ukoliko bi time bio ostvaren zakonom propisan omjer.
U odgovoru  na žalbu CiK BiH je predložio da se  ista odbije kao  neosnovana.
Ispitujući pobijanu odluku u okviru žalbenih navoda Apelaciono upravno vijeće Suda Bosne i Hercegovine je zaključilo da žalba nije osnovana.

Žalba je neosnovana.

Kako proizilazi iz stanja u spisu, Skupština opštine Srbac je aktom broj: 01-022-217/24 od 03.12.2024. godine zatražila od Centralne izborne komisije Bosne i Hercegovine saglasnost na Odluku broj: 01-022-217/24 od 26.11.2024. godine, kojom se Dragica Vranić, članica razrješava dužnosti u članstvu Opštinske izborne komisije Srbac. zbog isteka mandata.
Nadalje. Skupština opštine Srbac je aktom broj: 01-022-45/25 od 04.03.2025. godine zatražila od Centralne izborne komisije Bosne i Hercegovine saglasnost na Odluku broj: 01-022-45/24 od 27.02.2025. godine, kojom se Srđan Brkić imenuje na dužnost člana Opštinske izborne komisije Srbac.
S tim. u vezi. Centralna izborna komisija BiH je na 23. sjednici održanoj 23.04.2025.godine donijela rješenje broj: 06-1-07-1-2969/24 od 23.04.2025. godine kojim se daje saglasnost na Odluku Skupštine opštine Srbac. broj: 01-022-217/24 od 26.11.2024.godine kojom se Dragica Vranić razrješava dužnosti članice Opštisnke izborne komisije Srbac zbog isteka mandata.
Na istoj sjednici. Centralna izborna komisija BiH je donijela i rješenje, broj:06-1-07-1- 2969/24 od 23.04.2025. godine kojim se u stavu (1) dispozitiva daje saglasnost na Odluku Skupštine opštine Srbac. broj:01-022-45/25 od 27.02.2025.godine kojom se Srđan Brkić imenuje na dužnost člana Opštinske izborne komisije Srbac.
Iz stanja spisa nadalje proizilazi da je Centralna izborna komisija Bosne i Hercegovine razmatrajući dokumentaciju koju je dostavila Skupština opštine Srbac utvrdila da je Skupština opštine Srbac postupila u skladu s odredbom člana 2.12 stav (5) Izbornog zakona Bosne i Hercegovine i da imenovani član Opštinske izborne komisije Srbac ispunjava uslove propisane Izbornim zakonom Bosne i Hercegovine i Uputstvom o utvrđivanju kvalifikacija, broju, imenovanju, obuci i razrješenju članova izborne komisije osnovne izborne jedinice u Bosni i Hercegovini ("Službeni glasnik BiH", br. 31/24 i 85/24) (u daljem tekstu: Uputstvo).
Odredbom člana 2.14 stav (1) Izbornog zakona BiH propisano je da je sastav izborne komisije je multietničan. tako da odražava zastupljenost konstitutivnih naroda, uključujući i ostale, u izbornoj jedinici za koju se organ nadležan za provođenje izbora osniva, vodeći računa o posljednjem popisu stanovništva provedenom na državnom nivou. Sastav izbornih komisija osigurava zastupljenost polova u skladu sa Zakonom o ravnopravnosti polova u Bosni i Hercegovini („Službeni glasnik BiH" br. 16/03, 102/09 i 32/10). osim ako se izborna komisija sastoji od tri člana kada ravnopravna zastupljenost postoji u slučaju kada je jedan od polova zastupljen s 1/3 od ukupnog broja članova.
Neosnovani su navodi podnosioca žalbe kojim ukazuje „da CIK BiH nije postupila u skladu sa odredbom člana 2.14 stav (1) Izbornog zakona BiH, da je imenovanjem Srđana Brkića na upražnjeno mjesto koje je prethodno pripadalo osobi ženskog pola došlo do očiglednog narušavanja ravnoteže polne zastupljenosti u sastavu komisije, te da su nakon predmetnog imenovanja u sastavu OIK-a Srbac tri osobe muškog pola, što je u suprotnosti sa odredbom člana 2.14 stav (1) Izbornog zakona BiH", obzirom da se segment zastupljenosti polova ne može posmatrati odvojeno od cjelokupnog postupka imenovanja članova izborne komisije. Cilj navedene odredbe jeste da se zastupljenost polova primijeni tamo gdje to moguće. Dakle, imenovani Srđan Brkić je ispunio sve uslove propisane odredbama Izbornog zakona Bosne i Hercegovine i Uputstva. Takođe imenovani je bio prvi na rang listi uspješnih kandidata, dok je podnosilac žalbe bio na drugom mjestu, a neimenovanjem Srđana Brkića bi se izgubila svrha provođenja intervjua i ocjenjivanja kandidata.
Sastav opštinske izborne komisije u pravilu odražava ravnopravnu zastupljenost spolova. Međutim ovaj paritet nije moguće primijeniti za svaku opštinsku izbornu komisiju, jer bi se time anulirali rezultati ocjenjivanja i dala prednost prema polu, a ne prema osvojenim bodovima. Stoga je ravnopravnu zastupljenost polova ispravno cijeniti u odnosu na sve imenovane članove.
Prema raspoloživim podacima, polna struktura imenovanih članova opštinskih/gradskih izbornih komisija u BiH na dan 16.04.2025. godine je sljedeća: od ukupno 580 imenovanih članova, 314 ili 54.14% su muškarci i 266 ili 45,86% su žene.
Također su neosnovani navodi podnosioca žalbe kojim navodi da je CIK BiH prekršila član 7. stav (1) tačka b) Uputstva o utvrđivanju kvalifikacija, broju, imenovanju, obuci i razrješenju članova izborne komisije osnovne izborne jedinice u Bosni i Hercegovini prema kojem je trebalo dati prednost kandidatima ženskog polu, ukoliko bi time bio ostvaren zakonom propisan omjer, obzirom da je odredbom člana 11. stav (6) navedenog Uputstva propisano da nadležni organ cijeneći položaj kandidata na rang listi, donosi odluku o imenovanju članova izborne komisije, kao i da u slučaju identičnog broja bodova kandidata i identičnog pozicioniranja na rang listi, nadležni organ daje prednost provođenju odredbe člana 2.14 Izbornog zakona BiH, koja se između ostalog odnosi i na zastupljenost polova.
S obzirom na navedeno, po ocjeni ovog vijeća, pobijana odluka Centralne izborne komisije Bosne i Hercegovine je pravilna i zakonita a žalba neosnovana pa je istu, primjenom odredbe člana 81. stav 1. Zakona o upravnim sporovima Bosne i Hercegovine („Službeni glasnik BiH“, broj: 19/02 do 74/10) valjalo odbiti.

